
CYNGOR TREF CAERFYRDDIN 
CYFARFOD MISOL Y CYNGOR 

A GYNHALIWYD AR 22 MEHEFIN 2016
Yn absenoldeb anorfod y Maer, y Dirprwy Faer, y Cyngh Alun Lenny, fu’n cadeirio’r cyfarfod misol o Gyngor Tref Caerfyrddin a gynhaliwyd yn Siambr y Cyngor, Neuadd Ddinesig San Pedr, nos Fercher, yr 22ain o Fehefin 2016 am 7.30 pm.  

YN BRESENNOL:
Cynghorwyr:
Dorothy Bere, Parchedig Tom Defis (o 7.40 pm), Dr Dewi Evans, Dr Baba Gana, Philip Grice, 

Peter Hughes Griffiths, Angharad Jones Leefe, Alun Lenny,

Kenneth Lloyd, Dr Ioan Matthews, Douglas Rose, 

Emlyn Schiavone, Wyn Thomas (o 8.15 pm), a 

Barry Williams

97.
YMDDIHEURIADAU AM ABSENOLDEB 
Derbyniwyd ymddiheuriadau am absenoldeb oddi wrth y Cynghorwyr Dr Richard Edwards, Anthony Jenkins, Arwel Lloyd, ac Alan Speake.  Gan fod y Cynghorwyr Barchedig Tom Defis a Wyn Thomas yn mynychu cyfarfodydd busnes swyddogol roeddent wedi cyrraedd yn ystod y cyfarfod.

98.
DATGAN BUDDIANNAU 
Dywedodd y Cyngh Alun Lenny bod ganddo fuddiant yn eitem rhif 12(a) ar yr agenda, Ceisiadau Cynllunio Cyfredol, fel Cadeirydd Pwyllgor Cynllunio Cyngor Sir Caerfyrddin. 

Dywedodd y Cyngh Philip Grice bod ganddo fuddiant yn eitem rhif 11(e) ar yr agenda, Prosiect Ieuenctid Dr Mz, fel un o gynrychiolwyr y Cyngor ar fwrdd rheoli Dr Mz.

99.
CADARNHAU A LLOFNODI COFNODION Y CYFARFOD BLYNYDDOL GOHIRIEDIG O’R CYNGOR A GYNHALIWYD AR 25 MAI 2016


Cynigiwyd gan y Cyngh Douglas Rose, eiliwyd gan y Cyngh Dr Ioan Matthews, a PHENDERFYNWYD llofnodi cofnodion y Cyfarfod Blynyddol Gohiriedig o’r Cyngor a gynhaliwyd ar y 25ain o Fai 2016 a’u derbyn yn gofnod cywir.

100.
MATERION YN CODI – COFNOD 23 – CYNRYCHIOLWYR AR GYRFF ALLANOL 
Dywedodd y Cyngh Philip Grice bod Grŵp Clwstwr Cymdeithas Ymwelwyr Sir Gâr yn cyfarfod yn rheolaidd a’i fod wedi mynychu’r cyfarfod diweddaraf. Gofynnodd yr Aelodau am ddiweddariad ar sefyllfa’r Ganolfan Addysg Gymunedol.

PENDERFYNWYD y bydd Clerc y Dref:

(a)
yn cysylltu â Chymdeithas Ymwelwyr Sir Gâr i sicrhau bod y Cyngh Alun Lenny yn cael ei wahodd i gyfarfodydd eu Grŵp Clwstwr, ac
(b)
yn gofyn i’r Cyngor Sir am ddiweddariad ynglŷn â Chanolfan Addysg Gymunedol Caerfyrddin yn Heol Ffwrnais.
101.
CADARNHAU A LLOFNODI COFNODION Y CYFARFOD MISOL O’R CYNGOR A GYNHALIWYD AR 25 MAI 2016


Cynigiwyd gan y Cyngh Emlyn Schiavone, eiliwyd gan y Cyngh Kenneth Lloyd a PHENDERFYNWYD llofnodi cofnodion y Cyfarfod Misol o’r Cyngor a gynhaliwyd ar y 25ain o Fai 2016 a’u derbyn yn gofnod cywir.

102.
MATERION YN CODI 
Nid oedd unrhyw faterion wedi codi.

103.
CWESTIYNAU 

Ni ofynnwyd unrhyw gwestiynau. 

104.
CADARNHAU A LLOFNODI COFNODION Y CYFARFOD MISOL O’R PWYLLGOR DIBENION CYFFREDINOL A GYNHALIWYD AR 14 MEHEFIN 2016

Gyda chaniatâd y Cadeirydd, cyflwynwyd cofnodion y Pwyllgor Dibenion Cyffredinol a gynhaliwyd ar y 14eg o Fehefin 2016 (oedd eisoes wedi’u dosbarthu ar yr e-bost at bob Aelod) gerbron y cyfarfod.  

Cynigiwyd gan y Cyngh Dr Baba Gana, eiliwyd gan y Cyngh Dr Dewi Evans, a PHENDERFYNWYD llofnodi cofnodion y cyfarfod misol o’r Pwyllgor Dibenion Cyffredinol a gynhaliwyd ar y 14eg o Fehefin 2016 a’u derbyn yn gofnod cywir. 

105.
MATERION YN CODI 
(a)
Cofnod 53:  Mynwent Caerfyrddin – Gwaredu Addurniadau 
Cynigiwyd gan y Cyngh Peter Hughes Griffiths, eiliwyd gan y Cyngh Dr Dewi Evans, a PHENDERFYNWYD bod perchnogion beddi yn y rhan newydd o’r fynwent yn parhau i gael eu hannog i gadw at y rheolau ynglŷn â chynnal a rheoli beddi, ac y dylid cadw’n gaeth at reolau’r fynwent yn yr ardal o dan y llwybr troed (a elwir yn 'NC')  pan ddechreuir defnyddio’r ardal honno. 
Cyrhaeddodd y Cyngh Barchedig Tom Defis yr adeg hon o’r cyfarfod.
(b)
Cofnod 55:  Mynwent Caerfyrddin – CCTV a Diogelwch 
Cynigiwyd gan y Cyngh Dr Ioan Matthews, eiliwyd gan y Cyngh Douglas Rose, a PHENDERFYNWYD bod y Cyngor yn prynu camera ychwanegol ar gyfer Mynwent Caerfyrddin ar gost o rhyw £2,787 gan gynnwys costau gosod a cheblau ac offer arall.   

(c)
Cofnod 57:  Neuadd Ddinesig San Pedr – Gweithdrefnau Gwacau mewn achos o Dân ac Argyfwng 
Cynigiwyd gan y Cyngh Philip Grice, eiliwyd gan y Cyngh Angharad Jones Leefe, a PHENDERFYNWYD bod y Gweithdrefnau drafft ar Wacau mewn achos o Dân ac Argyfwng ar gyfer Neuadd Ddinesig San Pedr, a drafodwyd gan y Pwyllgor Dibenion Cyffredinol, yn cael eu mabwysiadu gan y Cyngor, eu cyfieithu, a’u dosbarthu ymhlith y staff a defnyddwyr y neuadd.
(d)
Cofnod 58:  Stand Parc Caerfyrddin – Gweithdrefnau Gwacau mewn achos o Dân ac Argyfwng 
Cynigiwyd gan y Cyngh Barchedig Tom Defis, eiliwyd gan y Cyngh Douglas Rose, a PHENDERFYNWYD bod y Gweithdrefnau drafft ar Wacau mewn achos o Dân ac Argyfwng ar gyfer Stand Parc Caerfyrddin, a drafodwyd gan y Pwyllgor Dibenion Cyffredinol, yn cael eu mabwysiadu gan y Cyngor, eu cyfieithu, a’u dosbarthu ymhlith y staff a defnyddwyr y stand.
(e)
Cofnod 60:  Parc Caerfyrddin – CCTV a Diogelwch 
Cynigiwyd gan y Cyngh Dr Ioan Matthews, eiliwyd gan y Cyngh Angharad Jones Leefe, a PHENDERFYNWYD bod y Cyngor yn prynu camera cylch cyfyng ychwanegol ar gyfer Parc Caerfyrddin ar gost o rhyw £683.
(f)
Cofnod 63:  Parc Caerfyrddin – Cais gan y Milwyr Wrth Gefn ym Marics Picton 
Ystyriodd y Cyngor a ddylai Parc Caerfyrddin arddangos posteri a deunydd hyrwyddo achosion eraill. Tynnwyd sylw at y ffaith bod baneri yn cael eu gwahardd ar hyd rheiliau’r parc, bod y lle yn yr ystafell de yn gyfyngedig, a bod y parc yn lle i’w fwynhau mewn tawelwch.  Roedd y Cynghorwyr Dr Dewi Evans a Douglas Rose yn dadlau o blaid golwg mwy eang o fwriad y parc, ond nid oedd y mwyafrif o’r Aelodau yn cytuno.

Cynigiwyd gan y Cyngh Philip Grice, eiliwyd gan y Cyngh Emlyn Schiavone, a PHENDERFYNWYD:

· na ddylai ystafell de y parc arddangos deunydd hyrwyddo sefydliadau eraill.

· na ddylai’r parc, ar y cyfan, fod yn lle i gynnal stondinau deunydd hyrwyddo.

· pan ddefnyddir y parc gan sefydliad arall megis y carnifal, y gall y sefydliad hwnnw, gyda chytundeb y Cyngor Tref, ganiatáu stondinau hyrwyddo deunydd fel rhan o’r digwyddiad ehangach.

(g)
Cofnod 65:  Offer Chwarae Parc Penllwyn – Agoriad Swyddogol 
Cynigiwyd gan y Cyngh Dr Ioan Matthews, eiliwyd gan y Cyngh Philip Grice, a PHENDERFYNWYD y dylid lansio’r offer chwarae newydd ym Mharc Penllwyn drwy gyhoeddi datganiad i’r wasg a llun o’r Maer ac aelodau allweddol o’r gymuned leol.

(h)
Cofnod 66:  Parc Penllwyn – Cais Gan Glwb Pêl-droed Unedig Tre Ioan i Ddefnyddio’r Llain Chwarae 
Cynigiwyd gan y Cyngh Peter Hughes Griffiths, eiliwyd gan y Cyngh Dr Ioan Matthews, a PHENDERFYNWYD caniatáu i Glwb Pêl-droed Unedig Tre Ioan ddefnyddio Parc Penllwyn o bryd i’w gilydd, ond bod eu cais am ddefnyddio’r llain chwarae yn rheolaidd yn cael ei wrthod, i arbed y llain rhag cael ei or-ddefnyddio. 

(i)
Cofnodion 67, 68 a 69:  Parc Hinds, Parc Penllwyn a Pharc Tre Ioan
PENDERFYNWYD bod y Cyngor:

· yn gosod ffens pen-bwa newydd o gwmpas yr ardal chwarae ym Mharc Hinds, ar gost o rhyw £6,200, 

· yn gosod meinciau gwrth-fandaliaeth ym Mharc Penllwyn (un), Parc Hinds (un), ac ym Mharc Tre Ioan (dwy), ac
· yn annog y cyhoedd i gyfrannu meinciau i barciau a mannau agored y dref, drwy roi cyhoeddusrwydd i’r meinciau sydd eisoes wedi’u rhoi ond heb enwi’r unigolion oedd wedi cyfrannu’r meinciau.

(j)
Cofnod 72:  Gwefan Cyngor Tref Caerfyrddin – Diweddariad 
Cynigiwyd gan y Cyngh Barchedig Tom Defis, eiliwyd gan y Cyngh Dr Ioan Matthews, a PHENDERFYNWYD cymeradwyo gwefan newydd y Cyngor a’i rhoi ar waith. 

(k)
Cofnod 74:  Rhaglen Meysydd Canmlwyddiant 
Hysbysodd y Cyngh Dr Ioan Matthews yr Aelodau mai ond dwy ar bymtheg oed oedd mab Mr John Hinds AS pan gafodd ei ladd yn y Rhyfel Byd Cyntaf, a bod angen panel i ddweud yr hanes ym Mharc Hinds.  Cynigiwyd gan y Cyngh Dr Ioan Matthews, eiliwyd gan y Cyngh Barchedig Tom Defis, a PHENDERFYNWYD y bydd y Cyngor:

(i)
yn gwneud cais am i Barc Hinds gael ei ddynodi yn Faes Canmlwyddiant, 
(ii)
yn gwneud cais am grant gwella ar gyfer Parc Hinds, a 
(iii)
bod y cais am grant yn cynnwys plac sy’n rhoi hanes aberth mab John Hinds.

106.
CADARNHAU A LLOFNODI COFNODION Y CYFARFOD MISOL O’R PWYLLGOR CYLLID A GYNHALIWYD AR 16 MEHEFIN 2016

Gyda chaniatâd y Cadeirydd, cyflwynwyd cofnodion y Pwyllgor Cyllid a gynhaliwyd ar yr 16eg o Fehefin 2016 (oedd eisoes wedi’u dosbarthu ar yr e-bost at bob Aelod) gerbron y cyfarfod.

Cynigiwyd gan y Cyngh Barchedig Tom Defis, eiliwyd gan y Cyngh Emlyn Schiavone, a PHENDERFYNWYD llofnodi cofnodion y cyfarfod misol o’r Pwyllgor Cyllid a gynhaliwyd ar yr 16eg o Fehefin 2016 a’u derbyn yn gofnod cywir.

107.
MATERION YN CODI 
(a)
Cofnod 85:  Cyfraniad i’r Côr
Cynigiwyd gan y Cyngh Barchedig Tom Defis, eiliwyd gan y Cyngh Kenneth Lloyd, a PHENDERFYNWYD bod y Cyngor yn gwneud cyfraniad (cyfwerth â’r cyfraniad a wnaed i’r Côr Meibion yn y Seremoni Goleuo’r Goleuadau Nadolig) i’r côr ‘A Choired Taste’ am eu gwaith yn Seremoni’r Goleufa.

(b)
Cofnod 90:  Y Fynwent – Ail-wynebu’r Ffordd yn Rhan ‘F’ 
Cynigiwyd gan y Cyngh Dr Peter Hughes Griffiths, eiliwyd gan y Cyngh Kenneth Lloyd, a PHENDERFYNWYD bod y gwaith o ail-wynebu’r ffordd yn rhan ‘F’ o’r fynwent yn cael ei wneud mewn un darn o waith.

(c)
Cofnod 91:  Prynu Ffens i’r Lle Chwarae ar Barc Penllwyn ac ar Barc Hinds 


Cynigiwyd gan y Cyngh Dr Ioan Matthews, eiliwyd gan y Cyngh Angharad Jones Leefe, a PHENDERFYNWYD:

· bod ffens isel pen-bwa 67m yn cael ei osod o gwmpas yr offer chwarae ar Barc Penllwyn, am amcan-bris o rhyw £5,700 am gyflenwi’r ffens, gorchudd-powdwr, a’i osod,
· bod ffens isel pen-bwa 60m yn cael ei osod o gwmpas yr offer chwarae ar Barc Hinds, am amcan-bris o rhyw £5,200 am gyflenwi a gosod y ffens, ac
· y bydd gwelliannau i Barc Hinds yn dychwelyd ar agenda’r Pwyllgor Cyllid.

(d)
Cofnod 92:  Prynu Meinciau ym Mharc Tre Ioan, Parc Hinds ac ym Mharc Penllwyn 


Cynigiwyd gan y Cyngh Angharad Jones Leefe, eiliwyd gan y Cyngh Kenneth Lloyd, a PHENDERFYNWYD bod y Cyngor yn prynu dwy fainc arall i Barc Tre Ioan, mainc yn lle’r un a ddifrodwyd ar Barc Hinds a mainc newydd ar gyfer Parc Penllwyn ar gost o £380 y fainc.  

Cyrhaeddodd y Cyngh Wyn Thomas yr adeg hon o’r cyfarfod.

(e)
Cofnod 93:  Cynllun Grant Ynni Cynaliadwy Cyngor Tref Caerfyrddin - Parc Solar Red Court 


Cynigiwyd gan y Cyngh Dr Ioan Matthews, eiliwyd gan y Cyngh Philip Grice, a PHENDERFYNWYD:

(i)
bod y Cyngor yn rhoi £200 o’r Taliad Solar Red Court i Gwmni Theatr Just Good Friends i ail-gylchu ac addasu hen set o olygfeydd, a 
(ii)
bod Gweithgor Amgylcheddol Siân Johnston y Cyngor yn ail-ymgynnull nos Iau y 14eg o Orffennaf 2016 i baratoi argymhellion i’r Cyngor ar sut y dylai’r £3,001 sy’n weddill o’r Taliad Solar gael ei neilltuo.

(f)
Cofnod 94:  Prosiect Ieuenctid Dr Mz – Ariannu 
Mewn ymateb i’r Aelodau, dywedodd Clerc y Dref bod y diweddariad diwethaf oddi wrth Dr Mz yn nodi bod y Prosiect Ieuenctid wedi derbyn y £7,000 yr oeddent yn gobeithio ei dderbyn oddi wrth Cyngor Sir Caerfyrddin yn ogystal â ffynonellau eraill o ariannu fydd yn eu galluogi i barhau tan mis Chwefror 2017.  
Awgrymodd y Cyngh Philip Grice bod sefyllfa ariannol Dr Mz yn dal yn fregus, a PHENDERFYNWYD bod y Cynghorwyr Philip Grice ac Emlyn Schiavone yn ymchwilio i’r mater ac yn dwyn adroddiad yn ôl i’r Pwyllgor Cyllid ac i’r Cyngor.

108.
CYNLLUNIO - CEISIADAU CYFREDOL 
NODWYD y ceisiadau cynllunio canlynol (oedd ynghlwm fel Atodiad 2 i’r agenda ac a gyflwynwyd gerbron y cyfarfod) heb wrthwynebiad:

W/33930 a W/33931, 1 Heol Spilman - newid defnydd o swyddfa i ddefnydd preswyl; gwaredu wal fodern y toiled ar y llawr cyntaf i greu ystafell ymolchi i deulu; gwaredu wal fodern ar y llawr gwaelod i greu ystafell fwy o faint; gosod ystafell ymolchi en suite i’r ystafell wely fawr ar y llawr cyntaf sy’n wynebu’r ffrynt, adeilad rhestredig a chynllunio llawn.
W/33932, Kerri House, 35 Teras Francis – annedd newydd arfaethedig gerllaw rhif 35, cynllunio llawn.

W/33982, Danybryn, Heol Allt-y-cnap, Tre Ioan - addasu tŷ 5 ystafell wely yn gartref gofal ar gyfer chwe pherson sydd angen cymorth gyda’u bywyd beunyddiol, cynllunio llawn.
W/33983, 9 Teras Elliston, Heol Dŵr Fach - dymchwel ac ail-adeiladu estyniad is-safonol i gefn yr adeilad, cynllunio llawn.
Gan fod digonedd o lefydd bwyta eisoes yn bodoli yn yr ardal dan sylw, roedd yr Aelodau yn neilltuo’u barn ar gais rhif W/33766, 9 Heol Neuadd, newid defnydd o Ddosbarth A2 (Gwasanaethau Ariannol a Phroffesiynol) i Ddosbarth A3 (Bwyty a Chludfwyd) ar y llawr isaf a’r llawr gwaelod, gan gynnwys gwaith i’r lloriau uwch hunangynhwysol, cynllunio llawn
109.
MATERION PRIFFYRDD 
Nid oedd unrhyw faterion priffyrdd wedi codi.
110.
MATERION TRWYDDEDU – The Warren, 11 HEOL MANSEL (CABAN Y DDERWEN GYNT) 
Nododd yr Aelodau y cais (a ddosbarthwyd fel Atodiad 3 i’r agenda) am drwydded bwyty i’r Warren, 11 Heol Mansel (Caban y Dderwen gynt).
Cynigiwyd gan y Cyngh Dr Ioan Matthews, eiliwyd gan y Cyngh Wyn Thomas, a PHENDERFYNWYD bod Clerc y Dref yn ysgrifennu at berchnogion newydd 11 Heol Mansel i ofyn iddynt fabwysiadu enw dwyieithog ar eu bwyty newydd arfaethedig.
111.
ADRODDIAD BLYNYDDOL DRAFFT CYNGOR TREF CAERFYRDDIN 2015/16
Ynghlwm fel Atodiad 4 i’r agenda oedd Adroddiad Blynyddol drafft y Cyngor Tref ar gyfer 2015/16, a gymeradwywyd gan yr Aelodau fel adroddiad cynhwysfawr.  Atgoffodd Clerc y Dref yr Aelodau y bydd deddfwriaeth Llywodraeth Cymru ar Lesiant Cenedlaethau’r Dyfodol yn ei gwneud yn ofynnol bod pob cyngor tref mwy na maint penodol yn ysgrifennu adroddiadau blynyddol ac yn paratoi targedi.  Bydd gofyn i’r targedi ymgorffori darpariaethau’r Ddeddf ym mhob maes busnes, ac yn arbennig mewn perthynas â gweithdrefnau cynllunio a chyflwyno adroddiadau blynyddol.
Awgrymodd y Cyngh Philip Grice ychwanegu’r prosiect Tywyswyr y Dref, cynrychiolaeth y Cyngor ar (a chyswllt â) chyrff allanol megis Un Llais Cymru a’r Cyngor Sir, rhestr o nifer y cyfarfodydd a fynychwyd gan yr Aelodau, mwy o fanylion am ôl-troed carbon y Cyngor, a chynnwys yr adroddiad blynyddol a wnaed gan Faer y llynedd yn y Cyfarfod Blynyddol.
Cynigiwyd gan y Cyngh Dr Ioan Matthews, eiliwyd gan y Cyngh Philip Grice, a PHENDERFYNWYD:
(a)
bod yr Adroddiad Blynyddol am 2015/16 yn union yr hyn yr oedd y Cyngor ei angen, a 
(b)
bod y cylch cyfarfodydd fis Gorffennaf 2016 yn ystyried yr Adroddiad Blynyddol drafft yn fanwl. 
112.
CYFARFOD BLYNYDDOL CYFFREDINOL Y SIRYFION – 22 – 24 MEDI 2017 – DIWEDDARIAD 
Pleser gan yr Aelodau oedd NODI - diolch i’r Cyngh Alun Lenny - y bydd y darlledwr a’r awdur Huw Edwards yn siaradwr gwadd yng nghinio’r siryfion a drefnir yng Ngwesty’r Llwyn Iorwg nos Sadwrn y 23ain o Fedi 2017.  Bydd y Cyngh Emlyn Schiavone yn cynrychioli Caerfyrddin yng nghyfarfod y siryfion eleni yn Efrog ar y 23-25 Medi.
113.
GWASANAETH TÂN AC ACHUB CANOLBARTH A GORLLEWIN CYMRU – LLYTHYR NEWYDDION CYMUNEDOL 
NODODD yr Aelodau Lythyr Newyddion Cymunedol y Gwasanaeth Tân ac Achub oedd ynghlwm fel Atodiad 5 i’r agenda.
114.
CLWB BOWLIO DAN DO BRO MYRDDIN 

NODODD yr Aelodau y llythyr (oedd ynghlwm fel Atodiad 6 i’r agenda) oddi wrth Clwb Bowlio Dan Do Bro Myrddin ynglŷn â materion mynediad.
115.
PROSIECT IEUENCTID DR MZ – YMGYNGHORI 
NODODD yr Aelodau y bydd ymgynghoriad ar y 7fed o Orffennaf 2016 ar Brosiect Ieuenctid Dr Mz, y dosbarthwyd y manylion fel Atodiad 7 i’r agenda,  ac y byddant yn gwneud eu gorau i fod yn bresennol.
116.
CYMDEITHAS GLAN-YR-AFON A GŴYL AFON CAERFYRDDIN 
NODODD yr Aelodau gofnodion y cyfarfod o Gymdeithas Glan-yr-afon Caerfyrddin a’r Ŵyl Afon Caerfyrddin a gynhaliwyd ar y 25ain o Fai 2016, a PHENDERFYNWYD cefnogi’r ŵyl ar yr 2ail o Orffennaf 2016.

117.
PWYLLGOR MORDWYO’R BAR, CAERFYRDDIN 
NODODD yr Aelodau gofnodion Pwyllgor Mordwyo’r Bar Caerfyrddin (Atodiad 9 i’r agenda) a gynhaliwyd ar y 6ed o Fehefin 2016.  
118.
ADRODDIADAU GAN GYNGHORWYR FEL CYNRYCHIOLWYR AR GYRFF ALLANOL, YNGHYD AG ADRODDIAD Y MAER 
Cyfeiriodd y Maer, y Cyngh Wyn Thomas, sylw’r Aelodau at ei adroddiad oedd eisoes wedi’i ddosbarthu.

Roedd y Cyngh Peter Hughes Griffiths wedi mynychu Fforwm y Cyngor Sir ar Adfywio Tref Caerfyrddin.  Roedd cynlluniau ar y gweill i drefnu ymgynghoriad eang â’r cyhoedd fis Medi 2016, roedd cyfansoddiad y Fforwm yn cael ei adolygu, ac roedd ffynonellau ariannu yn cael eu hymchwilio.  Hefyd roedd y Cyngh Hughes Griffiths wedi bod yn arwain dirprwyaeth i’r efeilldref Lesneven, lle roedd ymweliadau diddorol wedi’u trefnu, a chyfarchion cynnes wedi’u cyfnewid.
Roedd y Cyngh Dr Ioan Matthews wedi cynrychioli’r Cyngor yng nghyfarfodydd Corff Llywodraethol Ysgol y Dderwen.  Roedd yr ysgol hon – yn yr un modd ag ysgolion eraill – dan bwysau ariannol.  Roedd yr athrawon yn ymgymryd â dyletswyddau ychwanegol, ac roedd yn deyrnged i’r staff bod safon yr addysg yn cael ei gynnal.  Roedd yr Urdd yn rhan hanfodol bwysig o fywyd yr ysgol ac yn sicrhau bod gan y plant gyfle i ddisgleirio.

Roedd y Siryf, y Cyngh Emlyn Schiavone, wedi mynychu cyfarfodydd a digwyddiadau Dr Mz, gan gynnwys noson gymdeithasol lwyddiannus (er y gallai’r nifer oedd yn bresennol fod yn uwch).  Hefyd roedd y Cyngh Schiavone wedi mynychu’r Ganolfan i Deuluoedd, oedd yn mynd o nerth i nerth, a chyfarfodydd Corff Llywodraethol Ysgol Myrddin lle mae nifer y disgyblion ar gynnydd.  Hefyd roedd y Cyngh Schiavone yn cynorthwyo ymdrechion y Cynghorydd Sir Jeff Thomas i wneud Parc Waun Dew yn fwy hygyrch i’r gymuned ehangach, yn enwedig y llai breintiedig.
Roedd y Cyngh Douglas Rose wedi cynrychioli’r Cyngor fel Cadeirydd Llywodraethwyr Ysgol Tre Ioan, ac roedd yn Llandudno pan enillodd papur newyddion yr ysgol wobr genedlaethol.  Diolchodd y Cyngh Rose i Ian Lewis (oedd yn bresennol yn Siambr y Cyngor fel Prif Ohebydd y Carmarthen Journal) am ddatblygu sgiliau gohebu y plant.  Er y cwtogi ariannol, roedd Ysgol Tre Ioan yn hyfforddi plant i ddefnyddio’r rhyngrwyd yn ddiogel, yn paratoi cais am wobr treftadaeth, ac yn cymryd rhan ym menter Llywodraeth Cymru ‘Cau’r Bwlch’ i leihau effaith tlodi ar gyraeddiadau plant.  Nid yw’n bosibl cael paneli solar ar do’r ysgol am resymau adeiladwaith.
Roedd y Cyngh Barry Williams wedi cynrychioli’r Cyngor ar Bwyllgor Iechyd Cymuned Sir Gaerfyrddin, y bydd ef yn ei gadeirio o 2017.  Roedd adrannau’r ysbytai sy’n trin llygaid yn cael eu hadolygu, ac roedd profiadau’r cleifion yn cael eu casglu i ledaenu arferion da.  Yn Llanelli, roedd yr hen Adran Damweiniau ac Argyfwng bellach yn Uned Mân Anafiadau.  Yn ystod ymweliadau gan y Pwyllgor Iechyd gwelwyd bod ymagwedd ofalgar a thosturiol tuag at gleifion, ond bod arwyddion yn aneglur a bod angen mwy o gyfrinachedd yn y dderbynfa.  Roedd parcio yn Ysbyty Glangwili ac yn Ysbyty Tywysog Philip yn parhau yn fater pryder er gwaethaf y mesurau lliniarol yn ddiweddar.  Roedd Ysbyty Glangwili yn treialu oriau ymweld agored ar wardiau Gwenllian, Ceri a Derwen (10.00 y bore tan 8.00 yr hwyr).
119.
EITHRIO’R CYHOEDD A’R WASG 

Cynigiwyd gan y Cyngh Wyn Thomas, eiliwyd gan y Cyngh Dr Ioan Matthews, a PHENDERFYNWYD yn unol â Deddf Cyrff Cyhoeddus (Mynediad i Gyfarfodydd) 1960 bod y cyhoedd a’r wasg yn cael eu heithrio o’r cyfarfod oherwydd natur gyfrinachol y busnes oedd i’w drafod. 

120.
Y NEUADD SIROL 
Gyda chaniatâd y Cadeirydd, cyflwynwyd cofnodion y cyfarfod i drafod y Neuadd Sirol a gynhaliwyd ar y 14eg o Fehefin 2016 (oedd eisoes wedi’u wedi’u dosbarthu ar yr e-bost at bob Aelod) gerbron y cyfarfod.

Nododd yr Aelodau bod swyddogion y Cyngor Sir yn paratoi arolygon ac opsiynau, ac y byddent yn cyflwyno adroddiad gerbron y Fforwm Adfywio cyn hir.

Cynigiwyd gan y Cyngh Peter Hughes Griffiths, eiliwyd gan y Cyngh Kenneth Lloyd, a PHENDERFYNWYD:

(a)
llofnodi cofnodion y cyfarfod ynglŷn â’r Neuadd Sirol a gynhaliwyd ar y 14eg o Fehefin 2016 a’u derbyn yn gofnod cywir, a 
(b)
bod Clerc y Dref yn rhoi gwybod yn syth i’r Aelodau pan fydd angen i’r Cyngor gymryd camau pellach.
Daeth y cyfarfod i ben am 9.25 pm.

